
Əslində, sülhə hazır olmayan 
həmin qüvvələr dərindən anlayılar 
ki, Paşinyan hakimiyyətdən getmək 
ərəfəsindədir. Yaxşı bilirlər o, hazırda 
müharibə cinayətləri ilə ölkəni siyasi-
iqtisadi uçuruma yuvarlayır. Bu isə 
Ermənistanın gələcək mövcudluğunu 
sual qarşısına qoyur. Şübhəsiz ki, 
belə bir şəraitdə işğalçı respublikada 
hakimiyyət uğrunda mübarizənin 
getdikcə şiddətlənməsi təbiidir. Yəni 
Köçəryan bir, Sərkisyan digər, hazırkı 
baş nazir isə başqa bir istiqamətdən 
mübarizə aparır. 

Cəbhədəki uğursuzluğa və 
güclənən pandemiyaya görə 
Ermənistan sonu görünməyən 
böhran ərəfəsindədir. Bu səbəbdən, 
ölkədə baş nazir Nikol Paşinyanın 
idarəçiliyinə qarşı etiraz dalğası 
getdikcə genişlənir. Bu etirazlarda 
istefa tələblərinin artması isə iqtidarın 
vəziyyətini xeyli ağırlaşdırır. Siyasi-
ictimai şəraitin ağırlaşması Paşin-
yanın acı sonluğunu– Ermənistanda 
hər an iqtidarın inqilabi yolla 
devrilməsini anbaan yaxınlaşdırır. 

Paşinyan etirazları səngitmək 
üçün diqqəti müxtəlif istiqamətlərə 
yönəldir. Azərbaycan Ordusu qarşı-
sındakı məğlubiyyəti cəmiyyətə heç 
cür izah edə bilməyən baş nazir struk-
tur dəyişiklikləri ilə ictimaiyyətin 
diqqətini yayındırmağa cəhd göstərir. 
Belə ki, o, işdən qovulanların hər 
birini müharibə məğlubiyyətində 
günahlandırır. Ancaq bu müharibə 
onu göstərdi ki, faktiki olaraq işğalçı 
ölkədə döyüşlərin aparılmasını təşkil 

edəcək resurslar və orduda nizam-
intizam yoxdur. Bir daha aydın oldu 
ki, işğalçı ordu döyüş qabiliyyətinə 
malik deyil. 

Onu da qeyd edək ki, bu gün 
Ermənistanda vətəndaşlar artıq 
evlərindən hərbi komissarlıqlara 
silah gücünə aparılır. Çünki çoxsay-
lı itkilərin fonunda sadə ermənilər 
görürlər ki, Qarabağa döyüşə getmək 
ölümdən başqa heç nə vəd etmir. 

Bütün bunların nəticəsidir ki, Pa-
şinyan Ermənistanın ədliyyə nazirinin 
müavini Vahe Danielyanı oktyabın 
28-də vəzifəsindən azad edərək 
cəbhəyə göndərib. Paşinyan bu addı-
mı atmaqla həm də ordudan yayınan-
lara qarşı tutarlı tədbirlər görməyən 
Ədliyyə Nazirliyinin rəhbərliyini 
cəzalandırmaq məqsədi güdüb. Amma 
bu da ordudan yayınmanın qarşısını 
almağa kömək etməyib.

Ermənistanın problemləri yalnız 
ordunun məğlubiyyəti, hərc-mərclik 
və pandemiyanın, habelə özbaşınalığın 
artması deyil. Sadə ermənilər, həm də 
gündən-günə ağırlaşan sosial-iqtisadi 
durumdan əziyyət çəkirlər. Hazırda 
işğalçı ölkədə ərzaq da daxil olmaqla, 
əksər məhsulların qiymətində artımlar 
müşahidə olunur ki, bu da sosial part-
layışı qaçılmaz edir.

Ekspertlər tərəfidən ikinci 
Qarabağ müharibəsinin getdiyi vaxt 
ərzində Ermənistan iqtisadiyyatı-
na ən azı 3,5 milyard ABŞ dolları 
həcmində ziyan dəydiyi, ümumi 
daxili məhsulun (ÜDM) 13,7 milyard, 
rəsmi rezerv aktivlərin 2,6 milyard 

ABŞ dolları təşkil edən bir ölkə üçün 
vurğulanan rəqəmin kifayət qədər 
yüksək göstərici olduğu bildirilib. 

İqtisadi İslahatların Təhlili və 
Kommunikasiya Mərkəzinin depar-
tament rəhbəri Ayaz Müseyibovun 
sözlərinə görə, Ermənistan Asiya 
regionunda rəsmi yoxsulluq səviyyəsi 
(23,5 faiz) ən pis vəziyyətdə olan 
ölkələrdən biridir. İşğalçı dövlət 
müharibə xərclərini artırmaq üçün 
heç də əlverişli imkanlara malik 
deyil. ÜDM-nin 2,3 faizini pandemi-
ya ilə mübarizədə itirən Ermənistan 
beynəlxalq təşkilatların hesablamaları-
na görə, qarşıdakı illərdə daha yüksək 
fiskal defisit (Asiya İnkişaf Bankının 
proqnozu – 5,6 faiz, Beynəlxalq Val-
yuta Fondunun proqnozu –7,4 faiz) və 
aşağı gəlirlərlə üz-üzə qalacaq. 

Göründüyü kimi, büdcə 
gəlirlərinin aşağı düşməsinin, iqti-

sadi aktivliyin 2009-cu ildən bəri ən 
kəskin azalmasının müşahidə olundu-
ğu (13,7 faiz) Ermənistan iqtisadiyya-
tı artıq çökmə ərəfəsini yaşayır. 

Ayaz Müseyibovun sözlərinə 
əsasən, minimum qiymətləndirmə 
ssenariləri əsasında ən azı 2,7 milyard 
ABŞ dolları həcmində ciddi hərbi sur-
sat və texnika itkilərinə məruz qalan 
Ermənistan hazırda öz hərbi xərclərini 
82 milyon ABŞ dolları həcmində 
artırmaq məcburiyyətindədir. 

Analitik bildirir ki, bu gün 
Ermənistana “humanitar yardım” adı 
altında silah qaçaqmalçılığı həyata 
keçirilir: “İndiki halda müxtəlif 
cinayətkar qruplarla əlaqəyə girərək, 
işğalçı ordunun təminatı məqsədilə 
silah daşınmasına çalışan ölkənin bu 
baxımdan imkanları da elə yüksək gö-
rünmür. Artıq Beynəlxalq Mülki Avia-
siya Təşkilatı (İCAO) Ermənistana 

düşmən respublikanın qeydiyyatında 
olan təyyarələrdən silah qaçaqmalçı-
lığında istifadə olunması barədə də 
məlumatlandırılıb. 

Bəli, İrəvana dəyəri bir neçə 
milyon dollarlarla ölçülən zenit-ra-
ket sistemləri və digər ağır texnika 
daşınması artıq sirr deyil. Aydındır 
ki, indiki şəraitdə ayrı-ayrı cinayətkar 
qruplaşmalar vasitəsilə reallaşdırılan 
bu siyasətin Ermənistanın gələcək 
iqtisadi müstəqilliyi üçün nə ilə 
nəticələnəcəyi də bəllidir.

Amerika Mərkəzi Kəşfiyyat 
İdarəsinin (CIA) məlumatlarından 
da məlum olduğu kimi, vaxtı ilə apa-
rılmış bu cür qarşılıqlı anlaşmaların 

nəticəsidir ki, hazırda Ermənistanın 
strateji əhəmiyyət daşıyan enerji, inf-
rastruktur və digər sahələri tamamilə 
üçüncü ölkələrdən asılı vəziyyətdədir. 
Ona görə də, erməni cəmiyyəti 
və vətəndaş cəmiyyəti institutları 
Ermənistana cinayətkar qruplaşmalar 
vasitəsi ilə bu formada silah yardım-
larının edilməsinə qarşı çıxmalıdır ki, 
ölkə geridə qalan cüzi müstəqilliyini 
də itirməsin”.

Ermənistana verilən 
maliyyə vəsaitləri terrorizmin 
maliyyələşməsinə xidmət edir. Bu res-
publikanı borc vəsaitləri və infrastruk-
tur investisiyaları ilə maliyyələşdirən 
bır sıra beynəlxalq təşkilatların ad-

dımları əslində işğalçı ölkə tərəfindən 
dolayısı ilə  terrorizmin və işğalın 
maliyyələşdirilməsinə sərf olunur. 
Belə şəraitdə son dövrlər infrastruk-
tur layihələrinin maliyyələşdirilməsi 
ilə bağlı Ermənistanın xarici 
təşkilatlardan cəlb etdiyi vəsaitlərin 
bir hissəsi sonradan çirkli pulların 
yuyulması sxemləri üzrə nəqliyyat 
dəhlizlərinin inkişafına sərf olunur. 
Həmin dəhlizlər isə beynəlxalq 
təşkilatlar tərəfindən də narkotik qa-
çaqmalçılığı və silah daşımaçılığı üzrə 
təhlükəli marşrutlar kimi vurğulanır.

Artıq beynəlxalq ictimaiyyətə 
bəllidir ki, Dağlıq Qarabağda möv-
cud olan separatçı rejimin narkotik 
plantasiyaları və onun trafiki üçün 
nəqliyyat dəhlizləri mövcuddur. 
Azərbaycan Ordusunun apardığı 
anti-terror əməliyyatları çərçivəsində 
işğal olunan ərazilərdə erməni 
terrorçu qüvvələri tərəfindən nar-
kotik vasitələrin yüksək istifadəsi 
və təchizatını təşkil edildiyi aşkara 
çıxarılıb. Bu ərazilərdə ASALA, 
PKK kimi ABŞ və Avropa Birliyi 
səviyyəsində terrorçu kimi tanınan 
təşkilatların akkumulyasiyası da bu 
trafiki təşkil etmək məqsədi daşıyıb. 

Çirkli pulların yuyulması və nar-
kotik qaçaqmalçılığının Ermənistanda 
dövlət siyasəti kimi həyata 
keçirilməsi ABŞ Dövlət Departamenti 
tərəfindən hazırlanan hesabatlarda da 
əks olunub.

V.BAYRAMOV, 
“Xalq qəzeti”

(əvvəli ötən sayımızda)

Fransanın “France 24” telekanalı və 
məşhur “Yahoo.com” saytında, guya, 
Xankəndi şəhərinin Azərbaycan Ordu-
su tərəfindən raket atəşinə tutulması 
ilə bağlı məlumat dərc olunub. Hər iki 
internet resursunda dərc olunan məlumat 
Ermənistan silahlı qüvvələrinin Bərdə 
şəhərində törətdiyi terror hadisəsi zamanı 
çəkilən foto ilə birlikdə yayımlanıb. Belə 
ki, saxta xəbər yaymaqla kifayətlənməyən 
saytlar ermənilərin Bərdə şəhərində 
törətdiyi terror aktından sonra çəkilən fo-
tonu Dağlıq Qarabağda lentə alınmış foto 
kimi təqdim edib.

Daha sonra azərbaycanlı oxucuların, 
izləyicilərin çoxsaylı şikayət və etirazla-
rından sonra hər iki sayt fotonu xəbərdən 
çıxarıb.

Beynəlxalq münasibətlər sahə  
sində tanınmış israilli ekspert, Bakı 
Beynəlxalq Multikulturalizm Mərkəzinin 
İsraildəki nümayəndəliyinin başçısı 
Arye Qut bu barədə İsrailin Doqquzun-
cu televiziya kanalının “Gün” analitikin-
formasiya proqramının birbaşa efirində 
bildirib:

– Yerevan real şəkildə yaddan çıxarır 
ki, Azərbaycanın indiki ordusu – ən güclü, 
ən müasir texnika və silah-sursat, şəxsi 
heyətin yüksək səviyyəli döyüş hazır-
lığı, intizamı və döyüş ruhu deməkdir. 
Azərbaycan məsələni məntiqi sona, yəni 
öz ərazilərinin işğaldan tamamilə azad 
edilməsinə çatdırmaq niyyətindədir. Bu 
məsələdə heç bir yarımçıq variantlara 
baxılmır. Müasir müharibədə isə hərbi 
əməliyyatların daha qabaqcıl yüksək 
texnologiyalı vasitələrlə təchizatına malik 
olan tərəf qalib gəlir. 

 Müasir güclü və müstəqil Azərbaycan 
artıq XX əsrin 90-cı illərinin sonundakı 
ölkə deyil. Hamı yaxşı başa düşür ki, 
üçüncü ölkənin dəstəyi olmadan yox-
sul və dilənçi Ermənistan Azərbaycan 
ərazilərinin 20 faizini işğal edə bilməzdi. 
Azərbaycanın səbri artıq çoxdan 
tükənmişdi. Azərbaycan öz ərazilərinin 
azad edilməsi üzrə hərbi əks-hücuma 
davam edəcək, yoxsa danışıqlar masası 
arxasına əyləşəcək – bu, Ermənistanın 

danışıqlar prosesində konstruktiv mövqe 
tutmağa hazır olmasından asılıdır. Yere-
van Azərbaycan ərazilərinin işğalından əl 
çəkmək barədə beynəlxalq öhdəliklərini 
yerinə yetirməyə hazır olduğunu 
bildirməlidir.

Perunun nüfuzlu “ATV” tele-
kanalında Azərbaycanın Meksi-
kadakı səfiri Məmməd Talıbovun 

Ermənistan–Azərbaycan münaqişəsi 
və Ermənistanın törətdiyi müharibə 
cinayətləri haqda müsahibəsi efirə 
gedib. Müsahibədə səfir Azərbaycanın 
Dağlıq Qarabağ və 7 ətraf rayonla 
birlikdə Peru da daxil olmaqla beynəlxalq 
ictimaiyyətin bütün üzvləri tərəfindən ta-
nınmış ərazilərinin Ermənistan tərəfindən 
30 ilə yaxındır işğal edildiyini və burada 
yaşayan 1 milyona yaxın soydaşımızın 
etnik təmizləməyə məruz qoyulduğunu 
bildirib.

Münaqişə ilə bağlı BMT Təhlükəsizlik 
Şurası tərəfindən qəbul edilmiş mü-
vafiq qətnamələrin Ermənistan silahlı 
qüvvələrinin Azərbaycanın işğal edilmiş 
ərazilərindən çıxarılmasını və məcburi 
köçkünlərin geri qaytarılmasını tələb 
etdiyini deyən diplomat, Ermənistanın bu 
sənədlərin tələblərinə məhəl qoymadı-
ğını, Minsk qrupu çərçivəsində aparılan 
danışıqlarda da qeyri-konstruktiv mövqe 
tutduğunu və işğal faktını gücləndirməyə 
çalışdığını qeyd edib.

Diplomatik təmsilçimiz Ermənistanın 
son 2 ildəki təxribat xarakterli addım-
larının davamlı olaraq 27 sentyabrdan 
etibarən ölkəmizə qarşı növbəti hərbi 
təcavüzə cəhd etdiyini, son bir ay 
ərzində mülki yaşayış məntəqələrini, o 
cümlədən Tərtər, Mingəçevir, Goranboy, 
Ağcabədi və sərhədyanı şəhərlərimizi 
hədəf alması, habelə üç dəfə razılaşdırıl-
mış humanitar atəşkəs rejimini pozaraq 
Gəncə və son olaraq Bərdə şəhərinə 
etdiyi hücumlar nəticəsində çoxlu say-
da mülki vətəndaşımızın, o cümlədən 
qadın və uşaqların həlak olduğu barədə 
məlumat verib. Bildirib ki, hazırda si-
lahlı qüvvələrimiz mülki vətəndaşların 
təhlükəsizliyini təmin etmək, işğalda olan 
ərazilərimizi azad etmək və BMT  TŞ-nin 
qətnamələrinin yerinə yetirilməsinə nail ol-
maq üçün gərəkli əks-əməliyyat tədbirləri 
görür.

Azərbaycanın Braziliyadakı səfiri 
Elxan Poluxov isə bu ölkənin tanınmış 
“RiT” telekanalına (Rede Internacional 
de Televisão) müsahibə verib. Diplo-
mat müsahibəsində Ermənistanın sen-
tyabr ayından başlayaraq Azərbaycana 
qarşı həyata keçirdiyi hərbi təxribatlardan 

danışıb. Bildirilib ki, 30 ildən artıqdır 
torpaqlarımızı işğal altında saxlayan 
Ermənistan Azərbaycanın və beynəlxalq 
aləmin bütün sülhməramlı cəhdlərinə 
baxmayaraq, münaqişənin sülh yolu 
ilə həllinə dair bütün təklifləri rədd 
edərək, yeni müharibənin başlanması 
üçün təxribatlara əl atıb. Azərbaycanın 
torpaqlarının azadlığı uğrunda apar-

dığı mübarizənin beynəlxalq qanun-
vericiliyin norma və prinsiplərinə 
söykəndiyini deyən səfir Poluxov 
bunun əsasında BMT Təhlükəsizlik 
Şurasının qətnamələrinin və təşkilatın 
əsasnaməsinin dayandığını söyləyib.

Bu müharibənin dini əsaslarının olub-
olmaması ilə bağlı suala cavab verən 
E.Poluxov təcavüzün sırf işğalçılıq və 
ərazi iddiaları məqsədi güddüyünü vurğu-
layıb, Azərbaycanda çoxsaylı millətlərin 
və dini konfessiyaların nümayəndələrinin 
dinc yanaşı yaşadığını, Bakının 
mərkəzində erməni kilsəsinin qorunub 
saxlanıldığını bildirib.

Braziliyanın münaqişə ilə bağlı 
mövqeyinə gəldikdə, vurğulanıb ki, bu 
ölkə Azərbaycanın ərazi bütövlüyünü hər 
zaman dəstəkləyib və münaqişənin sülh 
yolu ilə həllinin tərəfdarıdır.

Ermənistan rəhbərliyinin mülki əhalini 
daim hədəfə aldığını söyləyən səfir bunun 

dünya ictimaiyyətinin göz qarşısında baş 
verdiyini vurğulayaraq, beynəlxalq aləmi 
münaqişəyə biganə qalmamağa çağırıb.

Polşadakı Azərbaycan Evinin 
rəhbəri Lalə Zeynalova bu ölkənin 
ingilisdilli “ANews” televiziyasına və 
“Wnet” radiosuna müsahibəsində 
Ermənistanın Azərbaycana qarşı 
təcavüzkar siyasətindən,  bununla 

əlaqədar Katovitsedə yaşanan 
insidentdən danışıb. Azərbaycan Evinin 
rəhbəri qeyd edib ki,  sentyabrın 27-dən 
işğalçı Ermənistanın bütün cəbhəboyu 
ölkəmizə qarşı  genişmiqyaslı hücum 
etməsinə, təmas xəttindən  uzaqda 
yerləşən mülki infrastrukturu ağır artil-
leriya atəşinə tutmasına  cavab olaraq 
Azərbaycan Ordusu əks-hücuma keçib 
və 27 il işğal altında qalan  torpaqlarımızı 
azad etməyə başlayıb.

Soydaşımız xatırladıb ki, oktyabrın 
10-da Rusiyanın vasitəçiliyi ilə tərəflər 
arasında əldə olunan humanitar atəşkəs 
Ermənistan tərəfindən 3 dəfə kobud 
şəkildə pozulub. Cəbhə zonasından 
kənarda yerləşən Gəncə şəhərinin ya-
şayış massivinə raket zərbələri endirilib 
və mülki şəxslərə qarşı amansız terror 
aktları həyata keçirilib. Nəticədə 25 nəfər 
həyatını itirib, çox sayda insan yaralanıb. 
Onların arasında uşaqlar, yeniyetmələr və 
hər iki valideynini itirən körpələr var: “Dün-
ya ictimaiyyətini və beynəlxalq təşkilatları 
təcavüzkar siyasətini dayandırması, 
Azərbaycanın işğal olunmuş ərazilərini 
dərhal azad etməsi, beynəlxalq hüquq 
normalarına uyğun davranması üçün 
Ermənistan hökumətinə təsir göstərməyə 
çağırırıq”.

Ermənistanın Bərdəyə kaset-
li raketlərlə hücum etdiyini bir sıra 
beynəlxalq humanitar qurumlar da 
təsdiqləyib. Bu barədə müxtəlif media 
vasitələrində yayılan xəbərlərdə geniş 
bəhs olunub. Demokratiya və İqtisa-
di İnkişaf naminə Təşkilat (GUAM) 
Ermənistan silahlı qüvvələri tərəfindən 
Azərbaycanın Bərdə və Tərtər rayonla-
rının raket atəşinə tutulmasını pisləyən 
bəyanat yayıb.

GUAM-ın “Twitter” səhifəsində 
yerləşdirilən bəyanatda çoxsaylı insan 
tələfatı ilə nəticələnən Ermənistanın 
raket hücumu kəskin şəkildə qınanılıb. 
Bəyanatda deyilir: “Ermənistanın ok-
tyabrın 27-28-də Azərbaycanın Bərdə və 
Tərtər rayonlarında mülki infrastrukturu 
raket atəşinə tutmasını qınayırıq. Bu 
hücumlar cəbhə bölgəsindən uzaqda 
yerləşən ərazilərdə çox sayda dinc in-
sanın həlak olmasına və yaralanmasına 

səbəb olub. Onların arasında 
uşaq, qadın və yaşlı insan-
lar da var. Eyni zamanda, 
çox sayda mülki obyekt 
dağıdılıb. Ermənistanın dinc 
əhaliyə qarşı istifadə etdiyi 
ballistik raketlər və kasetli 
bombalar beynəlxalq hüquq 
tərəfindən qadağan olunub. 
Bu bəyanatla Ermənistan 
silahlı qüvvələrinin belə 
cinayət əməllərini pisləyirik. 
Beynəlxalq ictimaiyyət 
səmərəli mexanizmdən 
istifadə edərək Ermənistanın 
Azərbaycana qarşı müharibə 
cinayətləri törətməsinin qar-
şısını almalıdır”.

Ermənistanın 
Azərbaycanın Bərdə 
şəhərinə istifadəsi qa-
dağan olunmuş kasetli 
raketlərlə zərbələr endirdi-
yini “Human Rights Watch” təşkilatı da 
təsdiqləyib.

Təşkilatın yaydığı açıqlamada deyilir 
ki, Ermənistan qüvvələri oktyabrın 28-də 
Azərbaycanın paytaxtı Bakıdan 230 kilo-
metr məsafədə yerləşən Bərdə şəhərinə 
beynəlxalq səviyyədə qadağan edilmiş 
kasetli döyüş sursatları atıb. Hücum 
nəticəsində ən azı 21 mülki şəxsin öldüyü 
və ən azı 70 nəfərin yaralandığı bildirilir. 
“Human Rights Watch” kasetli sursatın 
qalıqlarının beynəlxalq və yerli jurnalistlər, 
o cümlədən sakinlər tərəfindən çəkilən 
fotolarını analiz edib.

Fransada fəaliyyət göstərən COJEP 
beynəlxalq təşkilatı Ermənistanın 
Azərbaycanın mülki vətəndaşlarını 
qətlə yetirməsi ilə bağlı hesabat 
hazırlayıb. Hesabatın əvvəlində 
Ermənistan–Azərbaycan münaqişəsi 
barədə məlumat verilir. Qeyd edilir ki, 
Ermənistan–Azərbaycan münaqişəsi 
regionda ən uzun sürən (təxminən 30 il) 
münaqişədir. Bu münaqişə nəticəsində 
Azərbaycanın Dağlıq Qarabağ regionu və 
ətraf 7 rayonu – Laçın, Kəlbəcər, Ağdam, 
Füzuli, Cəbrayıl, Qubadlı və Zəngilan 
Ermənistan tərəfindən işğal edilib. 
Münaqişə Dağlıq Qarabağ regionunda 

və ətraf 7 rayonda yaşayan bir milyondan 
çox azərbaycanlının həyatına mənfi təsir 
göstərib, sosial, iqtisadi və humanitar 
problemlər yaradıb. 

Qeyd edilir ki, BMT Təhlükəsizlik Şura-
sı Ermənistan–Azərbaycan münaqişəsinin 
beynəlxalq hüququn norma və prinsipləri 
əsasında həll edilməsinə dair dörd 
qətnamə qəbul edib. Bu qətnamələrdə 
Azərbaycanın ərazi bütövlüyü dəstəklənir, 
Ermənistan silahlı qüvvələrinin işğal edil-
miş ərazilərdən dərhal çıxarılması tələb 
olunur.

Hesabatda bildirilir ki, bu il sentyab-
rın 27-də Ermənistan silahlı qüvvələri 
bütün cəbhə xətti boyunca genişmiq-
yaslı təxribata başlayıb. Ermənistan 
silahlı qüvvələri intensiv şəkildə yaşayış 
məskənlərini, tarixi və mədəni tikililəri, 
strateji əhəmiyyət daşıyan obyektləri, 
cəbhə bölgəsindən uzaqda yerləşən və 
əhalinin sıx məskunlaşdığı əraziləri ağır 
artilleriyadan, raket sistemlərindən və qa-
dağan olunmuş silahlardan atəşə tuturlar.

“Amnesty International” təşkilatı 
Ermənistanın Azərbaycanın Bərdə 
şəhərinə istifadəsi qadağan olunmuş 
kasetli raketlərlə zərbələr endirdiyini 
təsdiqləyib. Təşkilatın bu barədə yaydı-
ğı açıqlamada deyilir ki, oktyabrın 28-də 
yerli vaxtla saat 13:30-da Bərdə şəhərinə 
bir və ya bir neçə “Smerç” raketi atılıb 
və xəstəxanaya yaxın yaşayış ərazisinə 
düşüb. Azərbaycanın Baş Prokurorluğu 
bildirib ki, nəticədə ən azı 21 nəfər həlak 
olub, 70-dən çox insan yaralanıb.

Qeyd olunur ki, “Amnesty Interna-
tional”ın böhrana cavab mütəxəssisləri 
şəkillərə əsasən şəhərə erməni qüv vələri 
tərəfindən atılan raket qalıqlarının Rusiya 
istehsalı olan 9M55 “Smerç” raketlərindən 
9N235 sursat parçalarının olduğunu 
təsdiqləyiblər. Vurğulanır ki, kasetli sursat-
lardan mülki ərazilərə qarşı istifadə etmək 
amansızlıqdır və məsuliyyətsizlikdir. Bu, 
çoxsaylı insan itkisinə, yaralanmaya 
səbəb olur. Kasetli döyüş sursatlarının hər 
cür şəraitdə istifadəsi beynəlxalq humani-
tar hüquqa əsasən qadağan olunmuşdur.

Hazırladı: 
Tahir AYDINOĞLU, “Xalq qəzeti”

Beynəlxalq auditoriyada Ermənistanın 
müharibə cinayətləri kəskin ittiham edilir

Ermənistan kütləvi 
iğtişaşlar ərəfəsindədir

Ermənistanda iqtisadi-siyasi vəziyyət  getdikcə gərginləşir. Düşmən ölkə 
dərin böhran şəraitində yaşayır, siyasi qüvvələr arasında parçalanma 
sürətlənir. Tezliklə “Qarabağ klanı”nın Ermənistandan olan siyasi 
qüvvələrlə toqquşmasının başlayacağı gözlənilir. 

